
Abstract: The family system is based on the relationship of spouses, children and parent. However, to strengthen this system of life, both men and women have equal responsibilities. Because the existence of the family system is due to the positive role of both of them. Today, intolerānce is on the rise in our family life, which has led to an increase in the rate of divorce, ill-treatment of children, physical and mental abuse of women, non-payment of rights to parents, children and wives. There is a growing trend of court marriages, domestic violence, indecent acts, nakedness, sexual harassment and many other unresolved issues. This trend of intolerānce is the root cause of our family problems. In this article, the solution to the growing trend of intolerānce in our family life is presented in the light of the teachings of the Holy ProphetMuḥammadﷺ  

تعارف
		عائلی نظام  زندگی کی   بنیاد  زوجین،  والدین  ، اولاد کے تعلق پر استوار ہے  ۔ اس  نظام  زندگی  کو مستحکم  بنانے کے لیے  مرد و عورت دونوں پر یکساں  ذمہ داریاں  عائد ہوتی ہیں۔  کیونکہ  عائلیزندگی کا  وجود  ان  دونوں  کے مثبت کردار  کےمرہون  منت ہے ۔اوریہ سماج کی یہ اولین  اکائی تبھی  ثمر آور ہو سکتی ہے  جب زوجین اس  نظام  کے استحکام  کے لئے  شعوری کوشش کریں۔اعلیٰ اخلاق  مثلاً   تحمل برداشت ،حلم  و  بردباری، صبر،تعاون و ایثا ر کو اپنی زندگی کا لازمی جزء بنائیں اور اخلاق رزیلہ   مثلاً  عدم  برداشت ، غصہ، تشدد  وغیرہ سے  گریز کرنا  چاہیے۔  آج ہمارے  عائلی  نظام  زندگی میں  عدم  برداشت کا  رجحان  بڑھتا  جا رہا ہے  جس کی وجہ سے طلاق کی شرح میں اضافہ ،  اولاد کے ساتھ ناجائز و ناورا سلوک،  عورتوں پر جسمانی و ذہنی  تشدد، والدین ،اولاد ، بیوی کے حقوق کی عدم ادائیگی، کورٹ میرج کا بڑھتا ہوا رجحان ،گھریلو ناچاکی، نازیبا حرکات ،  بے پردگی ، جنسی تعصبات  جیسے  متعدد  اور ناقابل حل  مسائل جنم  لے رہے  ہیں۔زیر  نظر مقالہ ’’ عائلی نظام  زندگی میں  عدم  برداشت کا  بڑھتا ہوا رجحان اور تعلیمات نبویﷺ‘‘  میں    عدم   برداشت کے بڑھتے ہوئے رجحان کا سد باب  پیش کیا جائے گا۔
 عائلی زندگی کا مفہوم  
عائلی  زندگی  کے لیے اردو زبان میں  خاندان  زندگی کی اصطلاح استعمال ہوتی ہے ۔ جسے عربی میں '' الاسراۃ،  عائلۃ، اور فارسی میں خانوادہ  کہا جاتا ہے ۔ عرف  عام  کنبہ ،  برداری کے معنیٰ میں ہے۔عائلۃ عربی زبان میں بیوی اور گھر کے دیگر افراد کے لیے استعمال ہوتا ہے۔  انسان کی عائلی زندگی  سے  مراد  اس  کی خاندانی زندگی (Family life)ہے اور اپنے اہل و عیال کی ضروریات  کو پورا کرنا اس  کی ذمہ داری ہے۔مرد و عورت  نکاح کے بعد میاں  بیوی  بن جاتے ہیں ،یہ عائلی زندگی کی شروعات  ہیں۔پھر  ان کی اولاد  عائلی زندگی  کی تکمیلی  صورت ہیں۔([endnoteRef:1]) [1: عقیل احمد ،ڈاکٹر ، فلاح  معاشرہ میں عائلی زندگی کا  کردار ( اسوہ حسنہ کی روشنی میں)التبین ،ج۳، ش۲، سن اشاعت جنوری ۲۰۲۱ء، ص۸۱] 

	عائلی نظام زندگی کا  بنیادی مقصد  معاشرے کو  مضبوط   بنانا اور اسلامی   اقدارسے روشناس کرانا ہے۔ قرآن کریم  میں ایک تہائی  سے زائد احکام عائلی نظام  زندگی کو منضبط کرنے کے لیے  وارد ہوئے ہیں۔کیونکہ اس  نظام  میں  تحفظ ، راحت و سکون  موجود ہے۔عائلی زندگی  کے مقاصد کے حوالے  سے قرآن   میں ارشاد ہوا:
﴿ وَمِنْ ءَايَـٰتِهِۦٓ أَنْ خَلَقَ لَكُم مِّنْ أَنفُسِكُمْ أَزْوَٰجًا لِّتَسْكُنُوٓا إِلَيْهَا وَجَعَلَ بَيْنَكُم مَّوَدَّةً وَرَحْمَةً﴾)[endnoteRef:2]( [2: الروم: ۲۱] 

اور اس کی نشانیوں میں سے ہے  کہ اس نے  تمہارے لیے  تمہاری  جنس سے بیویاں   بنائیں تاکہ تم ان  سے سکون   حاصل  کرو   اور تمہارے مابین  محبت اور  رحمت پیدا کردی۔
اس آیت کریمہ  کی تفسیر میں  پیر محمد کرم  شاہ الازہری ؒ   فرماتے ہیں:
’’ اس کریم   نے  انسان کے  شکستہ حوصلوں  کو  بلند رکھنے کے لیے  اس کے ڈگمگاتے قدموں کو  ثبات  بخشنے کے لیے  آلام و مصائب کے بوجھ  کو ہلکا  کرنے کے لیے  اسی کی  جنس  سے بیوی کی  صورت میں  اُسے ایک رفیق  سفر  بھی عطاء کر دیا ۔جنسی یگانگت کے علاوہ  دنوں  کے دلوں کو محبت  اور رحمت  کے پاکیزہ  اور پختہ تعلقات سے جوڑ دیا ہے‘‘([endnoteRef:3]) [3: الازہری، محمد کرم  شاہ،پیر،ضیاء القرآن ،  ضیاء القرآن پبلی کیشنز ،لاہور،۱۹۸۵،ج۳،  ص ۵۸۶۔] 

	  عائلی زندگی میں  محبت  و الفت کی اہمیت  کا اندازہ اس بات سے لگایا  جا سکتا ہے  کہ اللہ  تعالیٰ  نے اہل ایمان  کو یہ  دُعا  سکھائی  ہے:
﴿ رَبَّنَا هَبْ لَنَا مِنْ أَزْوَٰجِنَا وَذُرِّيَّـٰتِنَا قُرَّةَ أَعْيُنٍ ﴾)[endnoteRef:4]( [4: الفرقان ـ ۷۴] 

'' اے ہمارے رب ! ہمیں اپنی بیویوں  اور اپنی اولاد وں  سے  ٹھنڈک دے''
عائلی زندگی کے استحکام  میں  عورت کا  کر دار 
عائلی  زندگی کے استحکام  میں عورت   مرکزی کردار ادا کرتی ہے ۔کیونکہ عورت اپنی لگن ، محنت ، توجہ، خلوص ، ایثار اور وفا شعاری  سے   گھریلو نظام  زندگی کو  امن و سکون کا گہوارہ  بناتی ہے۔ عورت کا رویہ  اپنے اولاد کی تربیت کے سلسلے  میں  حقوق و فرائض کی  بجاآوری کی  بجائے  احسان  کا ہوتا ہے ۔  اس کی تربیت  ہی کی  بدولت  صالح ، نو نہلاں  امت ،  معمار قوم پیدا ہوتے ہیں۔  اسی لیے  عورت کے اس کردار کو جہاد سے تعبیر کیا گیا ہے۔)[endnoteRef:5]( [5: بزار ، احمد بن عمرو، البحر الزخار ،  مدینہ منورہ،  مکتبۃ العلوم  والحکم ،  2009ءج۲ ،ص:۳۴۵  ] 

نبی کریمﷺ کی   ازواج مطہرات کا  کردار اس بات کیعکاسی کرتا ہوا نظر آتا ہے کہ   ان  کے    مثالی  کردار   نے    عائلی  نظام  زندگی کو مستحکم   بنایا۔ کہ ان   میںباہم  خوشگوار تعلقات  موجود تھے  وہ اکثر خانگی امور میں    وہ ایک دوسرے کی رفیق ہوا کرتی تھیں۔   ایک دوسرے  کے فضائل  کی معترف ہوا کرتی تھیں، چنانچہ حضرت  عائشہ    رضی اللہ عنہ حضرت سودہ  کی تعریف کرتے ہوئے  فرمایا  کرتی تھیں '' کسی  عورت کو  دیکھ کر مجھے  یہ خیال  نہ ہوا  کہ ان کے قالب میں  میری روح ہوتی ہے''([endnoteRef:6])حضرت عائشہ اور  حضرت  صفیہ میں  اس قدر  موافقت تھی کہ   ایک  بار دوران سفر  ایک دوسرے اونٹ  تبدیل  کرلیے([endnoteRef:7])، حضرت  زینب  جب حلقہ ازواج میں  شامل ہوئیں  تو حضرت عائشہ صدیقہ  نے ان کو  مبارک  باد دی([endnoteRef:8])منافقین    نے جب  حضرت عائشہ   پر تہمت لگائی  تو حضرت  زینب  نے حضرت عائشہ کی پاکیزگی کردار کی گواہی ان الفاظ میں  دی ۔  ما علمت  فیھا الا خیرا''([endnoteRef:9])اور حضرت عائشہ    حضرت  زینب کی مدح سرائی کرتے ہوئے  فرماتی ہیں کہ :'' میں نے  کوئی عورت  زینب  سے زیادہ دیندار ،پرہیز گار ، زیادہ راست  گفتار ، زیادہ فیاض ،  سخی ، مخیر اور اللہ کے تقرب جوئی میں  سر گرم  نہیں  دیکھی''([endnoteRef:10])ازواج مطہرات کا  یہ  اسوہ  ہمارے  عائلی  نظام  زندگی  کے استحکام  کے لیے  مشعل  راہ  ہے۔  [6: مسلم  بن الحجاج،  الجامع الصحیح،(ریاض: دار السلام،۱۹۸۷)  کتاب الرضا ، باب جواز ھبتھا نوبتھا لضرتھا، رقم الحدیث:۱۴۶۳]  [7: بخاری ، محمد  بن اسماعیل ،  الجامع الصحیح ،  (ریاض: دار السلام، ۱۹۹۹ء)کتاب النکاح ، باب القرعۃ  بین النساء ،  رقم الحدیث: ۶۵۱۱]  [8: صحیح البخاری، کتاب التفسیر ،  باب سورۃ الاحزاب ،  باب  قولہ( لاتدخلو  بیوت النبی ﷺ)، رقم الحدیث : ۴۷۹۳]  [9: ایضا،  کتاب المغازی، باب الافک،  رقم الحدیث: ۴۱۴۱]  [10: مسلم  بن حجاج ، صحیح  مسلم،  کتاب فضائل الصحابہ ، رقم الحدیث:۲۴۴۲] 

عائلی  نظام  زندگی  کے استحکام  میں  مرد کا  کردار 
 خاندان   میں  مرد  اور عورت  دونوں یکساں اہمیت کے حامل ہیں ۔ اسلام عائلی  نظام  زندگی  میں  حسن اور پائیداری  قائم کرنے کے لیے  مرد کو  عورت پر  ایک درجہ ترجیح  دیتا  ہے ۔   اور اس ترجیح و  فوقیت  کو     عائلی  نظام  میں  توازن  قائم  رکھنے  کے لیے ضروری  قرار  دیتا ہے ۔ ارشاد  ربانی ہے :
﴿ٱلرِّجَالُ قَوَّٰمُونَ عَلَى ٱلنِّسَآءِ بِمَا فَضَّلَ ٱللَّـهُ بَعْضَهُمْ عَلَىٰ بَعْضٍ وَبِمَآ أَنفَقُوا مِنْ أَمْوَٰلِهِمْ﴾([endnoteRef:11]) [11: النساء:۳۴ ] 

مرد عورتوں پر قوام ہیں ،  اس کی   بناء پر کہ اللہ  تعالیٰ  نے  ان میں سے ایک  کو دوسرے پر فضیلت  عطاء کی ہے  اور اس  بناء پر کہ مرد اپنا مال  خرچ کرتے ہیں۔
مرد کو اللہ تعالیٰ کیوں  قوام    بنایا،اس کی وضاحت کرتے ہوئے  سید ابو الاعلیٰ  مودودی   لکھتے ہیں:
''عائلی زندگی کے نظم کو برقرار رکھنے کے لیے  بہر حال  زوجین میں کسی ایک  کا  قوام اور  صاحب امر ہونا  ناگزیر ہے۔  اگر دونوں مساوی  درجہ  اور مساوی اختیار  رکھنے والے  ہوں بدنظمی کا پیدا ہونا   یقینی ہے۔  اسلام  چونکہ  ایک  فطری دین ہے  اس لیے اس نے فطرت کا لحاظ  کرتے ہوئے زوجین میں ایک کو  صاحب  امر اور قوام  بنایا  اور دوسرے کو  مطیع و ماتحت  بنانا  ضروری سمجھا  اور قوامیت  کے لیے اس فریق( مرد)  کا انتخاب کیا جو فطرتا  یہی درجہ  لے کر پیدا ہوا'' )[endnoteRef:12]) [12: مودودی ، ابو الاعلیٰ سید، حقوق زوجین ،  لاہور، اسلامک پبلی کیشنز،  ۱۹۷۶ ء، ص:۳۰] 

ازواج  مطہرات اور قوت و برداشت کے مظاہر
امہات المومنین کی انفرادی و اجتماعی زندگی مسلم خواتین کے لیے مختلف پہلوؤں سے قابلِ نمونہ اورمشعلِ راہ ہے کہ انہوں نے کس طرح سے اپنے درمیان اجتماعی معاملات روا رکھے؟دیگر صحابیات سے ان کا کیا طرزِ عمل رہا؟ان کے روز مرہ کے معمولات میں  تحمل و بردباری اور قوت برداشت  کا رویہ کیسا تھا؟ذیل میں اس سلسلے کی چند مثالیں پیش کی جارہی ہیں:
1. آپسی تعلقات میں  قوت و برداشت کے مظاہر
امہات المومنین کا آپسی تعلق زیادہ ترخوش گوار رہا،باجود اس کے کہ ان میں سوکنوں والا رشتہ تھا۔وہ آپس میں تحفے تحائف کا تبادلہ کرتی تھیں۔خود پر دوسروں کو ترجیح دیتی تھیں اورآپس میں ہنسی مذاق کیا کرتی تھیں۔ان کی زندگی کا یہ پہلو آج کی خواتین کے لیے بہت قابل قدر ہے۔حضرت سودہؓ دجال سے بہت ڈرتی تھیں۔ایک مرتبہ حضرت عائشہ اور حضرت حفصہؓ نے ان سے مذاقاً کہا کہ دجال نکل آیا ہے۔وہ گھبرا کر ایک خیمے میں گھس گئیں اور یہ دونوں ہنستے ہوئے نبی کریمﷺ کے پاس پہنچیں اورانہیں اپنے مذاق کی خبر دی۔آپؐ ہنسے اور حضرت سودہؓ کو آواز دے کر باہر بلایااور بتایا کہ ابھی دجال کا خروج نہیں ہوا ہے۔([endnoteRef:13]) [13: ابن حجر ،  احمد بن محمدبن احمد  ، الاصابہ فی تمیز الصحابہ ، : دار الكتب العلمية ، بيروت ،۱۴۲۴ھ، ص:۱۱۰۷] 

2. باہمی عفوودرگذر
امہات المومنین ہمیشہ عفوودرگذر سے کام لیتی تھیں۔انہوں نے کبھی دوسرے کو نبی کریمﷺ کے سامنے نیچا دکھانے کی کوشش نہیں کی۔ان کا یہ پہلو بہت ا ہمیت کا حامل ہے۔ حضرت عائشہؓ اور حضرت زینبؓ کے درمیان نوک جھونک ہوا کرتی تھی، لیکن جب اول الذکر کے ساتھ واقعۂ افک پیش آیا اوررسول اللہ ﷺ نے ثانی الذکر سے حضرت عائشہ کے اخلاقی حالات دریافت کیے تو انہوں نے بجائے انتقام لینےیا انہیں آپؐ کی نظر سے گرانے کے بجائے فرمایا:’’مجھے ان میں بھلائی کے سوا کچھ نظر نہیں آیا۔‘‘حضرت زینبؓ کی اس صاف گوئی کا اعتراف حضرت عائشہؓ نے بھی کیا اور فرمایا:’’وہ اگرچہ میری حریف تھیں،لیکن خدا نے ان کی وجہ سے بچا لیا۔‘‘([endnoteRef:14]) [14: بخاری،محمد  بن اسماعیل، صحیح  البخاری،باب فضائل  الصحابہ،رقم الحدیث:  ۲۶۶۱] 

3. باہمی تعاون
امہات المومنین ایک دوسرے کی مدد کے لیے ہمیشہ تیار رہا کرتی تھیں۔حضرت زینبؓ کی بیماری میں حضرت عمرؓ نے امہات المومنین سے پوچھا کہ ان کی تیمار داری کون کرے گا؟سب نے رضامندی ظاہر کی۔پھرجب ان کا انتقال ہوگیا تو پوچھا گیا کہ ان کو غسل اور کفن کون دے گا ؟اس پرسب بھی نے رضا مندی ظاہر کیامہات المومنین نہ صرف باہمی تعاون کرتیں تھیں،بلکہ موقع و محل کے لحاظ سے ایک دوسرے کے لیے نبی کریمﷺ سے سفارش کیا کرتیں تھیں۔ حضرت صفیہؓ سے ایک بار نبی کریمﷺ ناراض ہوئے تو انہوں نے حضرت عائشہؓ سے درخواست کی کہ وہ ان کے لیے آپﷺ کو راضی کریں،وہ بدلے میں اپنی باری ان کودے دیں گی۔([endnoteRef:15]) [15: احمد بن حنبل ،امام ،  مسند احمد  ،موسسہ الرسالہ، بیروت،۱۴۲۱ھ،رقم الحدیث:۲۶۸۶۶] 

عدم  براشت کے بڑھتے ہوئے رجحان  کے عوامل
 ایک طرف   سماجی   نظام  زندگی  میں تحمل و   برداشت کو  بنیادی اہمیت حاصل ہے تو دوسری  طرف   عائلی  نظام  زندگی  میں    عدم  برداشت اور غصہ تنزلی  کا  بنیادی  سبب ہے۔ ہمیں  اپنے دیگر  نظام  ہائے  زندگی کی طرح  عائلی  نظام  زندگی  کو خوشگوار  بنانے   کے لیے  باہمی  گفت و شنید  اور افہام و تفہیم  اور حوصلہ اور برداشت   جیسی اعلیٰ صفات اپنانا ہونگی،تاکہ   ہمارا  خانگی  نظام  امن و سلامتی کا  گہوارہ   بن سکے ۔ آج  ہمارے   عائلی  نظام  زندگی میں   عدم  برداشت کے  بڑھتے ہوئے   رجحان  کے  پیچھے  جو عوامل  و عناصرکار فرما ہیں ۔ وہ حسب ذیل ہیں۔
1. نفسیاتی  اور نظریاتی عوامل 
  انسان کی شخصیت کا حسن مار دھاڑ، تخریب  کاری   اور غصے  میں  نہیں بلکہ  قوت  برداشت اور تحمل  و برباری میں   پنہاں  ہے۔   کیونکہ  تحمل و برداشت سے دل  جیتے  جاتے ہیں اور  اس کے  بر عکس  سے تخریب کاری ،  خوف و ہراس  جنم  لیتا ہے ۔ اس  تخریب  کاری  بنیادی عنصر    عدم  برداشت  ہے  اور   اس عنصر  کے  پس منظر  میں  نفسیاتی  اور نظر یاتی عوامل کار فرما ہیں ۔  جب انسان  کی نفسیات  اور نظریات  میں  جب یہ  چیز  شامل ہوجائے  کہ  مرد کے مقابل  عورت  ایک  کمتر اور حقیر  مخلوق ہے  تو اس کے نتیجے میں  وہ  یہ  سمجھنے لگتا ہے کہ  وہ عورت  کو اپنے ظلم و زیادتی  اور عتاب کا نشانہ  بنا سکتا ہے۔  جس  تناظر  میں  انسان  میں  بہیمانہ  اور  ظالمانہ رویہ  جنم لیتا ہے  ان  بہیمی قوتوں کی وجہ سے انسان  اکثر بے راہ روی  کا  شکار ہو جاتا ہے ۔ صنفی اعتبار  سے مردوں  کو عورتوں پر  برتری حاصل ہے ۔ اس صنفی    فوقیت کی  کشمکش کے امتیاز  نے  تشدد کو جنم  دیا۔جس کی وجہ سے  مردوں  نے صنف نازک  پر  گوناگوں  مظالم  ڈھائے ہیں۔)[endnoteRef:16]( [16: خلیلی ، منیر احمد ، عصر حاضر کی تحریکیں،  منظر و پس منظر ، راولپنڈی ،  حسن  البناء اکیڈمی ،  2004ءص :۴۲۵ ] 

2. معاشی و سماجی عوامل
عدم  برداشت  کے بڑھتے ہوئے رجحان  میں  ایک   بنیادی  عنصر   ہمارے  معاشرے کی  طبقاتی تقسیم ہے۔ کیونکہ ہمارے معاشرے میں   ظلم  کا  شکار ہونے والے  اکثر افراد کا  تعلق  معاشی اور سماجی   لحاظ  سے قدرے پست طبقے  سے ہوتا ہے ۔ عام  طور پر  پسماندہ  طبقے  کی خواتین پر تشدد  کیا  جاتا ہے ۔ان خواتین کو  آئے روز  طلاق  کی دھمکی  دی جاتی ہے۔ جس سے خوف زدہ ہو کر سب  کچھ  برداشت  کرنے پر مجبور ہو جاتی ہیں ۔  ان کو زندگی  کی  بنیادی مراعات سے محروم  رکھا جاتا ہے ۔ جبکہ وہ اس  سماجی تشدد کی  وجہ سے  متعدد ذہنی  بیماریوں  میں  مبتلا ہو جاتی ہیں۔  معاشی  سطح پر عدم  برداشت کا  یہ راویہ  سامنے آتا ہے کہ  عورت کا  معاشی استحصال کیا  جاتا ہے ، جس کو   معاشی  تشدد  بھی کہا جا سکتا ہے۔
سماجی  سطح پر عدم  برداشت کا  رویہ  نمایاں  طور پر دیکھنے کو  ملتا ہے کہ  جب  عورت  جائیداد  میں  حصہ  لینے کی  بات کرتی ہے  تو  مرد حضرات  کی طرف  سے  عدم  برداشت کا  مظاہرہ  ہوتا ہے ۔  اس  طرح کا  طرز عمل  اپنایا جاتا ہے  کہ  عورت  خود ہی  انکار کر دیتی ہے ۔   سماجی  تشدد اور  عدم  برداشت  کی  کئی  ایک صورتیں  ہیں  مثلاً  جبری لا تعلقی یا  سماجی تعلقات  پر  سخت پابندی،   رشتہ داروں  سے   ملاقات کے وقت نگرانی کی جاتی ہے   وغیرہ وغیرہ  جیسے  اعمال و افعال  جس سے  بیوی کی سماجی  و معاشرتی زندگی محدود و مسدود ہوجاتی ہے۔)[endnoteRef:17]( [17: عورت  خاندان اور ہمارا معاشرہ، مرتب: خالد رحمٰن ،  مضمون:زوجین  میں علیحدگی،شریعت  اور ملکی قانون ، شگفتہ عمر، ص۹۴] 

عائلی  نظام  زندگی پر  عدم برداشت کے اثرات
خانگی  نظام  زندگی میں  عدم  برداشت   ایک  اہم اور حساس  مسئلہ ہے۔ ہمارے  عائلی  نظام  زندگی پر عدم  برداشت کے  دیر  پا اور  نقصان  دہ اثرات  مرتب ہوتے ہیں ۔ جن سے  نبرد آزما ہونا ایک  مشکل  امر ہے۔  عدم برداشت کے رویے  کی  وجہ  سے   ہمارے  اخلاقی  نظام  تباہی کا  شکار  ہو رہا ہے ۔    ذیل  میں عدم  برداشت  کی  وجہ سے  جنم  لینے والے  اثرات  کا   مطالعہ پیش کیا  جائے  اور ان کا  سیرت النبیﷺ کی روشنی میں   اسباب  اور ان کا تدارک پیش کیا  جائے گا۔  
1. قتل  غیرت
عائلی نظام  زندگی میں غیرت کے نام پر خواتین کا قتل عدم  برداشت  کے قبیح  اثرات کے قبیل سےہے۔ اسلامی  معاشرے میں  جرم  و سزا  کا تصور   موجود ہے اور جرم کی دنیا میں  قتل  کو  اکبر الکبائر  گناہ قرار دیا ہے ، قتل کی مختلف صورتوں میں  ایک  معروف صورت"قتل غیرت " ہے۔  جس میں  عزت و ناموس  کے نام پر  کسی مرد  یا عورت دونوں  کی جان لے لی جاتی ہے۔  یہ معاشرتی  برائی ہمارے  ہی  نظام  زندگی  کا مسئلہ  نہیں  ہے بلکہ یہ ایک  عالمی  نوعیت کا  مسئلہ ہے۔  اگر قتل غیرت  کے اسباب  و علل  پر غور کیا  جائے  تو   ان اسباب میں   بنیادی سبب  " عدم  برداشت" نظر آتا ہے۔  اس  کےتدارک کے سلسلہ میں  ہمیں  نبی اکرم  ﷺ  کی سیرت  مطہرہ  رہنمائی حاصل کرنی چاہیے۔اگر ہم  نبی کریمﷺ کا    مطالعہ کریں   تو  ہمارے  سامنے     ہلال بن  امیہؓ کا معاملہ ،  سعد بن  عبادہ  ؓکا  معاملہ  اور سب سے بڑھ  کر  واقعہ افک  غیرت کے نام  پر قتل  کے لیے  ایک ایسا  قانون ہے،  جس کی مثال  پیش کرنے سے ساری  دنیا  قاصر ہے۔   اس ضمن  میں  چند ایک  احادیث  پیش  خدمت ہیں  جن میں   '' عدم  برداشت" اور " قتل غیرت" کی صریح الفاظ  میں  نفی  کی گئی ہے۔ صحیح  بخاری میں ِ  سہل  بن  سعد  سے روایت ہے کہ:
" رسول اللہ ﷺ  کے پاس ایک شخص  آیا اور عرض کیایا رسول اللہ ﷺ  اگر کوئی  شخص  اپنی بیوی  کے ساتھ ( اختلاط کی صورت) میں  کسی آدمی کو  دیکھ لے  تو کیا  کرے؟ اگر وہ قتل کرے  گا تو لوگ قصاصاً اس کو  قتل  کر دیں  گے۔( گواہ  لینے جائے گا تو  مرد فارغ ہو کر  چلا جائے گا) بتائیے وہ کیا کرے؟ پس اللہ  نے   ان دونوں  کے بارے میں  لعان کی آیات  نازل  فرمائیں "([endnoteRef:18]) [18: صحیح بخاری،  کتا ب التفسیر سورۃ النور، باب : و الخامسۃ  انّ لعنۃ  اللہ علیہ،  ج4،ص1712،رقم الحدیث:4469۔] 

سنن  ابن  ماجہ  میں ہے:"  حضرت  ابو ہریرہ رضی اللہ  عنہ سے  مروی ہے کہ  نبی اکرم ﷺ  نے فرمایا:  بعض  غیرت اللہ  کو  محبوب ہے اور  بعض   ناپسند ۔ جو  پسند ہے  وہ یہ ہے  کہ تہمت  کے مقام  پر غیرت  کرے  وہ یہ  ہے کہ  بغیر تہمت  کے بے فائدہ  غیرت کا اظہار کرے  اور فقط  گمان  پر کوئی  قدم اٹھانا  جہالت ہے "([endnoteRef:19]) [19: ابن ماجہ،  محمد بن یزید القزوینی، ابو عبد اللہ، سنن ابن ماجہ،  کتاب النکاح ، باب الغیرۃ، ریاض،دار السلام  ۱۴۲۱ھ، رقم الحدیث:۱۹۹۶] 

	  مذکورہ  بالا احادیث  مبارکہ  میں  اس بات کی صراحت  موجود ہے کہ  غیرت  کے نام  پر  قتل    ایک  خود ساختہ  اور جاہلانہ  فعل ہے جس کا  دین اسلام  سے کوئی تعلق  نہیں  ہے ۔  اور ہمارے معاشرے  میں  غیرت  کے نام پر  قتل  کے  واقعات میں  روز بروز  اضافہ ہوتا جا رہا ہے ۔ اس کی  بنیادی وجہ   قوت  برداشت  کا فقدان ہے ۔   اس عدم  برداشت کے  نتیجے  میں  فساد فی الارض، قانون  شکنی ،  حسد ، عصبیت ، جیسی  بے شمار  برائیاں  جنم  لیتی ہیں۔ 
2. خواتین پر تشدد
خواتین پر تشدد ایک عالمی مسئلہ  بن  چکا ہے ۔ تمام  مہذب  اور غیر مہذب معاشروں میں  اس کی جھلک  نمایاں ہے ۔  جو روز مرہ سماجی و عائلی زندگی میں  کسی نا کسی شکل و صورت میں  نظر رونما ہوتی رہتی ہیں۔جس کا مقصد  خواتین کو قابو میں رکھنا   اور ان  پر  بےجا مسلط ہونا ہے۔ جس کے مظاہر میں  مار پیٹ ، بےعزتی، سزا، تذلیل  اور جسمانی و جنسی و نفسیاتی  اذیت جیسے عوامل شامل ہیں۔  خواتین پر تشدد  اکثر  عدم برداشت  کی  وجہ سے ہوتا ہے۔ 
خواتین پر  تشدد کی  مختلف صورتیں ہیں  جن میں  جسمانی(Physical)جذباتی(Emotional) نفسیاتی(Phychological) سماجی(Cultural)معاشی(Financial)اور جنسی(sexual) شامل ہیں ۔ اقوام متحدہ کی جنرل اسمبلی میں  مذکورہ  بالا تمام  اقسام کے ضمن  میں ایک قانون  پاس ہوا۔ 
Any act of gender basedviolence that results in or is likely to result in physical,sexual,or mental harm or suffering to women ,including threats of such  acts , coercion or arbitrary deprivation of liberty whether occurring in public or in private life.[endnoteRef:20] [20: www,unece.org/stts/gender/vaw/about.html,Retrieved on 5-23-2018] 

	 عورتوں پر تشدد کے اسباب  کے ضمن   " رخسانہ   نوید '' لکھتی ہیں :
" تشد د  سےآزاد  زندگی  تمام  انسانوں  کا لازمی  حق ہے،  امن  ہو یا  تصادم  لاکھوں  خواتین  اور لڑکیاں  تشدد سے دوچار  ہیں۔ کہیں  وہ ریاستی  قوانین کی وجہ سے  ظلم کا شکار ہیں  تو کہیں  معاشرے میں  صنف نازک  ہونے کے  ناطے  ستم ظریفیوں  کا  شکار  ہیں۔ یوں تو معاشرے  کا کوئی  بھی فرد  اس  سے متاثر ہو سکتا ہے  مگر خواتین صنف نازک ہونے کی حیثیت سے  زیادہ  متاثر ہوتی ہیں کہ وہ  معاشرے کا کمزور حصہ ہیں اور آسانی سے تشدد کا شکار  ہوجاتی ہیں۔"  ([endnoteRef:21]) [21: رخسانہ نوید ،  خواتین پر تشدد : اسلامی اور قانونی نقطہ  نظر ،  جہات الاسلام ،ج3(جولائی ،دسمبر 2019ء)ش:1، ص163] 

 اس  طرح  خواتین کی  ناخواندگی ،غربت  اور اپنے حقوق  سے ناواقفیت  ان کے تشدد  سہنے  کے اساب  ہیں۔ معاشرے  میں انسانی حقوق  کا عدم احترام  اور مردوں کی برتری  کا جارحانہ اظہار ،قوت برداشت کا فقدان بھی  خواتین  پر تشدد  کئے جانے  کے عمومی  اسباب  ہیں، علاوہ ازیں  مذہبی عقائد  کی غلط تشریح ، سماجی  قدریں ،  اور رسم و رواج  بھی خواتین  پر ظلم و تشدد کا باعث  بنتی ہیں([endnoteRef:22])  [22: عورت  خاندان اور ہمارا معاشرہ، مرتب: خالد رحمٰن ،  سلیم منصور،  مضمون:زوجین  میں علیحدگی،شریعت  اور ملکی قانون ، شگفتہ عمر، ص۹۴] 

اگرمرد میں   قوت برداشت، صبر و تحمل کا  مادہ موجود ہے تو وہ عورت کے عیوب  کے چشم پوشی کرتے ہوئے  اس کو اپنے ظلم و تشدد  اور عتاب کا  نشانہ  نہیں  بننے دے گا۔ مگر  ہمارے  معاشرے  میں  '' عدم  برداشت '' کے رجحان میں  روز بروز  اضافہ ہوتا چلا جا رہا ہے جس  سے گوناگوں  مسائل  جنم  لے رہے ہیں۔اگر نبی کریمﷺ کی سیرت  طیبہ کا  مطالعہ کیا جائے تو اس  مسئلہ کا  حل  ہمیں  آپ  سیرت  میں  ملتا ہے۔  حضرت عائشہ صدیقہ رضی اللہ عنھا  سے مروی ہے کہ:
'' رسول اللہ ﷺ  نے فرمایا: اے عائشہ!  بے شک اللہ  رفیق  ہے، نرمی پسند کرتا ہے  اور نرم رویے پر ہی عطاء کرتا ہے اور وہ سخت رویے پر عطاء  نہیں  کرتا  اور  اور اس کے علاوہ  کسی  اور رویے پر  عطاء کرتا ہے'')[endnoteRef:23]) [23: قشیری، مسلم  بن  الحجاج، الجامع الصحیح المسلم، باب فضل الرفق،ریاض، دار السلام، ۱۹۸۷ء، رقم الحدیث: ۱۲۸۲] 

	 اس حدیث  میں  عدم  تشدد  اور عدم  برداشت  دونوں  کی  نفی  کی گئی ہے ۔ 
3. طلاق  کی شرح  میں اضافہ
 ہمارے  عائلی  نظام  زندگی میں  عدم  برداشت کے رویے کی سے  طلاق کی  شرح میں  بہت  زیادہ   اضافہ ہوا ہے۔میاں  بیوی کے درمیان اختلافات کا ہونا ایک  فطری امر ہے   اور غلطی کا ہونا بھی انسانی  سرشت  کا حصہ ہے ۔   لیکن خانگی امور  میں  غلطیوں کے مواقع  پر  تحمل  و برداشت کا  مظاہرہ کرنا  چاہیے    اور  قوت برداشت کا  مظاہرہ کرنا  بہت سی  پیچیدگیوں  سے  بچنے  کا  ذریعہ ہے۔ اگر زوجین برداشت سے کام  نہ لیتے   تو نوبت  لڑائی جھگڑوں اور  طلاق   تک  پہنچ جاتی ہے ۔  جس کے نتیجے میں   عائلی زندگی کا  شیرازہ  بکھر جاتا ہے ۔  اور یہی کام  شیطان چاہتا ہے کہ زوجین میں  تفریق  ڈال دی جائے، شیطان کے نزدیک سب  محبوب کا م  بھی  زوجین کے درمیان  تفریق ہے۔ایک حدیثِ پاک کے مفہوم سے پتہ چلتا ہے کہ ابلیس اپنے چیلوں کو دنیا میں فتنہ و فساد پیدا کرنے کے لئے زمین پر بھیجتا ہے- ہر ایک کچھ نہ کچھ کر کے واپس جا کر اپنی کار گزاری ابلیس کو سناتا ہے مگر وہ ان کے کام سے مطمئن نہیں ہوتا- لیکن ایک چیلا جب آ کر یہ خبر سناتا ہے کہ اس نے میاں بیوی کے درمیان فتنہ و فساد ڈال دیا ہے تو ابلیس خوشی کے مارے اسے گلے لگا لیتا ہے- جبکہ   نبی اکرم ﷺ نے اس فعل کو ناپسندیدہ قرار دیا ہے۔
4. حقوق و فرائض کی عدم  ادائیگی
 عائلی نظام  زندگی میں عدم برداشت کی وجوہات میں ایک  بنیادی  وجہ  حقوق و فرائض کی  عدم ادائیگی ہے ۔ جس کی وجہ سےگھریلو اور خاندانی زندگی میں انتشار  پیدا ہوتا ہےاور اس انتشار کے منفی اثرات عائلی زندگی کے ساتھ ساتھ پورے معاشرے پر مرتب ہوتے ہیں اسلام نے ہر طبقہ کے حقوق و فرائض متعین کیے جن میں خواتین کے حقوق قابل ذکر ہیں، اسلام نے مرد کی بطور باپ، خاوند، بھائی، بیٹے کے کچھ ذمہ داریاں متعین کی ہیں، اسی طرح خواتین کی بھی کچھ ذمہ داریاں ہیں جن کو ادا کر کے  ایک پرامن گھرانہ اور پرامن معاشرہ کی تشکیل کو یقینی بناسکتے ہیں، کیونکہ نبی اکرم ﷺ کا فرمان ہے کہ تم میں سے بہتر شخص وہ ہے جو اپنے گھر والوں کیلئے بہتر ہو اور پھر آپ نے فرمایا اور میں اپنے گھر والوں کیلئے تم سب سے بہتر ہوں۔ ([endnoteRef:24]) [24: ابن ماجہ،  محمد  بن یزید  بن ماجہ، سنن ابن ماجہ، باب حسن  معاشرۃ النساء،  ج۱، ص ۶۳۶، رقم الحدیث:۱۹۷۷] 

5. مرد  و زن  میں  صنفی  جنگ 
عدم  برداشت  کی وجوہات پر  غور  کیا  جائے تو  مرد و زن  میں   ہمسری  کی جنگ ہے  جس میں  خواتین نے  معنوی کردار پر مادیت پرستی  کو ترجیح  دی۔ عائلی نظام  زندگی  بالخصوص عالمی  سطح  پر  انسانی معاشرے کو جن مسائل کا  سامنا ہے  ان  میں  مرد و عورت  کے مابین  صنفی جنگ  بھی ایک  حساس  مسئلہ ہے۔  جس نے انسانی معاشرہ  کو غیر ضروری  چپقلش میں  مبتلا  کر رکھا ہے۔  اس  جنگ کے اسباب  میں سے ایک سبب " عدم  برداشت" ہے۔   کیونکہ اس  بات میں  کوئی شک  نہیں ہے کہ   مردوں کو عورتوں  پر تفوق حاصل ہے ۔لیکن  اس  صنفی  فوقیت  کا غلط استعمال کرکے  صنف نازک پر مردوں  نے گوناگوں  مظالم ڈھائے ہیں ۔ہر خطہ زمین  اور ہر گزشتہ  تہذیب و تمدن کت ساتھ  داستان ہائے ظلم  وابسطہ ہیں ۔ یہی وجہ ہے کہ جب سرزمینیورپ  اور مغرب میں  آزادی نسواں  کی  تحریکیں  بڑی شدومد کے ساتھ  ابھری تو  ایک عورت کے لیے  اس کا  بنیادی  منشور " پیکار بامرد" ہی قرار پایا ۔
تعلیمات  نبویﷺ کی روشنی  میں  عدم  برداشت  کا سد باب
تعلیمات نبویﷺ کی روشنی  میں  عدم  برداشت کے بڑھتے ہوئے رجحان  کا   تدارک ممکن  ہے ۔  ذیل  میں  سدباب اور تدارک کی  چند  عملی و اطلاقی  نمونے  پیش خدمت ہیں  ملاحظہ کیجئے۔
1.   عفودرگزر ، قوت برداشت، صبر و تحمل کا مظاہرہ
	عفوودرگزر ،  صبر و تحمل  عائلی  نظام زندگی میں   کامیاب  کنجی ہے ۔ میاں  بیوی کے درمیان  تفاوت  اور  اختلاف کا ہونا ایک  فطری امر ہے   اور غلطی کا ہونا بھی انسانی  سرشت  کا حصہ ہے ۔   لیکن  ایسے مواقع پر  صبر و تحمل   و قوت برداشت کا  مظاہرہ کرنا  اور عفوودرگزر سے کام  لینا  بہت سی  پیچیدگیوں  سے  بچنے  کا  ذریعہ ہے۔ اگر زوجین عفوو درگزر سے کام  نہ لیں  تو نوبت  لڑائی جھگڑوں  تک  پہنچ جاتی ہے ۔  جس کے نتیجے میں   عائلی زندگی کا  شیرازہ  بکھر جاتا ہے ۔  اور یہی کام  شیطان چاہتا ہے کہ زوجین میں  تفریق  ڈال دی جائے، شیطان کے نزدیک سب  محبوب کا م  بھی  زوجین کے درمیان  تفریق ہے۔عفوو درگزر اور قوت  برداشت کا  مظاہر ہ  شیطان کے  حملے کو ناکام  بنا دیتا ہے اور  رشتوں میں  تلخیاں  بڑھنے نہیں  دیتا ، غلطیوں اور کوتاہیوں   سر صرف نظر کرکے نرم رویہ  اختیار  فرمانا  نبی کریمﷺ کا  اسوہ کامل ہے   ۔ حضرت  انس   بن  مالک  سے مروی ہے کہ فرماتے ہیں: میں  اللہ  کے رسول  ﷺ سے زیادہ اپنے اہل و عیال کے لیے  رحیم  و شفیق کسی کو  نہیں دیکھا''
2. حسن  سلوک 
 عدم  برداشت کے رویہ کا تدارک  حسن سلوک جیسی اچھی  صفت کو اپنانے  سے بھی  ممکن ہے ۔ کیونکہ خانگی  زندگی میں  حسن سلوک    بہت اہمیت کا حامل ہے ۔ اس لیے  اللہ  تعالیٰ اور نبی کریمﷺ نے  روزمرہ کی زندگی میں حسن  سلوک  کی سفارش کی ہے ۔  اللہ تعالیٰ  فرماتا ہے:
﴿وَعَاشِرُوهُنَّ بِٱلْمَعْرُوفِ ۚ فَإِن كَرِهْتُمُوهُنَّ فَعَسَىٰٓ أَن تَكْرَهُوا شَيْـًٔا وَيَجْعَلَ ٱللَّـهُ فِيهِ خَيْرًا كَثِيرًا﴾)[endnoteRef:25]( [25: النساء :۱۹   ] 

اسی طرح نبی کریمﷺ بھی  عورتوں کے ساتھ  حسن سلوک  کے ساتھ پیش آنے کے بارے میں  فرماتے ہیں:
 ''عورتوں کے بارے میں  مجھ  سے نصیحت  حاصل کرو ۔بےشک عورت کو  پسلی سے پیدا کیا  گیا ہے اور پسلی میں  سب سے  ٹیڑھی اوپر والی ہوتی ہے اگر تم  اسے  سیدھا کرنا چاہو گے تو اسے تور دو گے  اور اگر اسے اس کے ھال پر چھوڑ دو گے تو وہ ہمیشہ ٹیڑھی ہی رہے گ ۔پس عورت ے بارے میں وصیت حاصل کرلو'')[endnoteRef:26]) [26:  بخاری ، محمد  بن اسماعیل ، جامع الصحیح،  کتاب النکاح ، باب الوصاۃ بالنساء،  رقم الحدیث : 5186۔] 

اور دوسرے مقام پر  نبی کریمﷺ  نے ارشاد فرمایا
''مومنین میں سے اس کا ایمان  زیادہ کامل ہے  جس کا اخلاقی برتاؤ سب کے ساتھ بہت اچھا ہو  اور خاص کر بیوی  کے ساتھ جس کا رویہ  انتہائی  لطف و محبت کا ہو''([endnoteRef:27]) [27:  ترمذی ،  محمد بن عیسیٰ ، الجامع الترمذی ،  کتاب الایمان ، باب  فی ضرب النساء ،  رقم الحدیث:2146] 

  عائلی زندگی  کے معاملا ت   عدم برداشت  جیسے رویے کے خاتمے  کے لیے   آپ ﷺ کی سیرت میں  اس کا حل  '' حسن سلوک'' ہے۔اور حسن سلوک یہ ہے کہ عورت کی  جانب سے ایذ برداشت کرنی  چاہیے اور اس کے غصہ و طیش کو سہنا بھی  حسن سلوک ہے۔آپ ﷺ کا  طریقہ یہ تھا کہ  آپﷺ  کی بعض  بیویاں  آپ کے سامنے بولتی تھیں اور سارا سارا دن  بات نہ کرتی تھیں مگر آپﷺپھر بھی تحمل  فرماتے''([endnoteRef:28]) [28: غزالی،  ابو حامد  محمد،  احیاء  علوم الدین ، مترجم :ندیم الواجدی، دارا الاشاعت ،اردو بازار ، کراچی، ج2،ص 240] 

3. زوجین کا  باہم غلطیوں اور لغزشوں  پر چشم پوشی
  قوت برداشت  کی عمدہ  مثال یہ ہے کہ  میاں  بیوی  کو ایک  دوسرے  کی غلطیاں  نظر انداز کرنی چاہیے۔  غلطی خواہ زبان کی ہو یا  عمل کی،  اگر اس کا  مقصد  بُرا نہیں  اور وہ انجانے میں  ہوئی  تو وہ  بھول  جانے کے قابل ہے۔ اس سے انسان  کی قوت برداشت  میں اضافہ ہوتا ہے ۔  اس  ضمن  میں   عبد الہادی  عبد الخالق  مدنی  لکھتے ہیں:
''کبھی ایسا  وقت آتا ہے  جب انسان  کو خود  اپنے آپ  پر اپنی غلطی  کی وجہ سے غصہ آتا ہے  لیکن  اس وقت  وہ کیا کرتا ہے ؟ ظاہر ہے کہ  وہ  برداشت کرتا ہے۔ اور عذر تلاش کرتا ہے ،مثلاً کہیں  بولنا ہو  چپ ہو جائے ،طاقت دکھانی ہو  کمزور پڑ جائے،برداشت کرنا ہو غصہ  پی جائے ۔ان حالات میں آدمی کو اپنے آپ پر غصہ  آتا ہے ،مگر برداشت کرتا ہے ۔اسی طرح میاں  بیوی  بھی دو قالب ایک جان  ہوتے ہیں ۔ ہر کسی  کو دوسرے کی غلطی  اپنی غلطی سمجھنی چاہیے ،نیک نیتی ،خوش گمانی  اور دلوں  کی محبت  کے ساتھ  ایک دوسرے کے لیے عذر تلاش کرنے چاہیے اور  تحمل  کرنا  چاہیے')[endnoteRef:29]( [29: مدنی ، عبد الہادی عبد الخالق،  بیوی اور شوہر کےحقوق،  یوپی،انڈیا، دار الاستقامہ،( سن اشاعت: 2005ء) ص۲۸] 

شوہر اگر  بیوی  کو غصہ میں دیکھے تو خود غصہ  میں آنے کی بجکائے  غصہ پی جائے۔  اسی  طرح  بیوی  بھی  کرے ۔ البتہ  بیوی  کو شوہر  کے حقوق  کا خیال  رکھتے ہوئے  اس نصحیت پر مرد سے زیادہ  عمل پیرا ہونا  چاہیے ۔ ابو درداء  نے اپنی  بیوی  سے قوت برداشت کی عظیم  مثال  پیش کرتے ہوئے  کہی  کہ  آپ  نے فرمایا:
'' اگر تو  مجھے  غصہ میں  دیکھنا تو راضی کر لینا  اور جب  میں تجھے   غصے  میں دیکھوں  تو راضی  کر لوں  گا'')[endnoteRef:30]) [30: فقہ السنۃ، ج2، ص 272] 

	یعنی اس  میں ہمارے عائلی  نظام  زندگی  میں   عدم  برداشت کے بڑھتے ہوئے  رجحان  کی  نفی کی ہے  اور اس  کے تدارک  کا ایک  آسان حل  بھی پیش کیا ہے کہ  جب  تو مجھے ناراض  دیکھے  تو منا لینا  اور  تجھے  روٹھنے  پر میں  منا لیا کروں  گا  اس کے  بغیر  گزارہ  اور نباہ  مشکل ہے۔ 
4. خوبیوں اور خامیوں کا موازنہ کرنا
عدم برداشت کے تدارک  کے اسباب میں ایک سبب یہ بھی ہو سکتا ہے کہ   مر د اپنی بیوی  خو بیوں  اور خامیوں کا موازنہ کرے  ، کیونکہ  ہر انسان میں  کچھ خوبیاں اور کچھ خامیاں ہوتی ہیں۔ عورت بھی ایک انسان ہے ۔ وہ اس  اصول سے باہر نہیں ہے۔ لہذا  انسان  اس کی خوبیوں ار خامیوں کا موازنہ کرتے ہوئے  ،خوبیوں کے پہلو کو ترجیح دے ، جیساکہ فرمان  رسول ﷺ ہے:
'' کوئی  مومن  مرد  اپنی مومنہ  بیوی سے بغض نہ رکھے  اگر اس کی کوئی عادت ناپسند ہوگی  تو ضرور  دوسری پسند ہوگی'' ([endnoteRef:31]) [31: صحیح مسلم، رقم الحدیث:۱۴۶۹] 

5. خامیوں پر صبر کرنا
	 حسن معاشرت  کا ایک تقاضا ہے  کہ  آدمی اپنی بیوی کی کمی  کوتاہیوں  پرقوت برداشت ،صبر و تحمل  کا مظاہرہ کرے۔  غلطیوں  کے  پیچھے نہ پڑے ۔ہر بھول چوک پر ڈانٹ ڈپٹ نہ کرے  ،   بلکہ  حقوق اللہ  کے سوا دیگر کوتاہیوں کو نظر انداز کرے۔   یہ عمل استحکام  خاندان میں ممدومعاون ثابت ہوگا  ۔ خادم رسول  ﷺ  حضرت انس بن مالک فرماتے ہیں:
''  میں نے رسول اللہ ﷺ  کی دس سال خدمت  کی،  آپ ﷺ نے کبھی  مجھے اف  نہیں کہا ۔آپ ﷺ نے کبھی کسی کام  پر یہ نہیں  کہا کہ تونے  یہ کام کیوں کیا؟یہ کیوں نہ کیاَ؟''  ([endnoteRef:32]) [32: صحیح بخاری ، رقم الحدیث ۳۸۳۔] 

 جب عورت  غیظ و غضب  میں ہو تو  مرد کو برداشت کرنا چاہیے ۔ رسول اللہ ﷺ   جب اس دنیا سے رحلت  فرما رہے تو آپ ﷺ نے چند  وصیتیں کیں  جن  میں  وصیت  بھی شامل تھی کہ''نماز  اور  تمہارے زیر دست ' غلاموں اور لونڈیوں  کا خیال رکھنا''([endnoteRef:33]( [33: مبارکپوری، صفی الرحمن ، مولانا، الرحیق  المختوم ،  ص۶۲۶۔] 

6. عورت کی بد مزاجی پر  صبر 
	شوہر  کو  بیوی  تشدد  اور ظلم و زیادتی کرنے سے منع کیا گیا ہے ۔  شوہر کو  چاہے  کہ  وہ   حتی الامکان کشیدگی اور ناراضگی کو  ختم کرنے کی کوشش  کرے  ۔ اور  یہ دونوں   پر فرض لاگو ہوتا ہے کہ  وہ ایک دوسرے کی  بد مزاجی پر صبر   کریں   کہ  کیونکہ  نبی کریمﷺ  نے فرمایا:''  جس مرد نے اپنی  بیوی کی  بد مزاجی پر صبر کیا اسے ایسا  اجر ملے گا جیسا  حضرت ایوب علیہ السلام  کو ان کی آزمائش  پر ملا تھا اور جس عورت نے  اپنے خاوند  کی  بد مزاجی پر صبر کیا  اسے ایسا اجر ملے گا جیسا   حضرت آسیہ   علیہا السلام( فرعون کی  بیوی)  کو ملا تھا۔)[endnoteRef:34]( [34: ذہبی، شمس الدین ابی عبد اللہ،  الکبائر،  دار الندوہ جدیدہ، بیروت،ص۱۷۹۔] 

7. خواتین سے نرم  گوشی اختیار کرنا
	 عدم برداشت کے تدارک   میںیہ بات قابل اہم  ہے کہ مرد خواتین کے معاملہ میں  نرم گوشہ رہے ۔خواتین  کی کج روی  کے باوجود  قوت برداشت کا  مظاہرہ  کرتے ہوئے دلداری سے کام  لے تاکہ  اس  کے ساتھ  زندگی بسر کرنا  آسان ہو جائے۔ بیوی کی اصلاح  کے وقت  خاوند کو  تشدد  سے اجتناب کرنا  چاہیے ۔  کیونکہ  تشدد طلاق  کا پیش خیمہ ثآبت ہوتا ہے۔ رسول مقبو ل ﷺ کا فرمان ہے:
’’اگر تو اسے سیدھا کرنا چاہے گا تو توڑ بیٹھے گا اور اس کا توڑنا اس کی طلاق ہے'')[endnoteRef:35]( [35: صحیح مسلم،رقم الحدیث: ۱۴۶۸۔] 

8. حلم و بربادی
	 انسان پر  بسا اوقات  ایسی گھڑی آ جاتی ہے جس میں  وہ اپنے نفس پر قابو   نہیں پاتا بلکہ  کسی دوسرے  پر سوار ہوجاتا ہے  اور کبھی  تو  قریبی سے قریبی   کو  بھی نہیں  چھوڑتا ہے۔پس  جب مرد  اپنی  بیوی  کو اپنے پر  بحالت  غصہ پائے تو غمگین  نہ ہو بلکہ   اس کے لیے عذر تلاش کرے  کہ ایسا ہو جاتا ہے۔  عورتوں  میں سب سے افضل  ام  المومنین  رضی  اللہ عنھا  سے ہوا  اور کس پر غصہ  ہوتیں؟ رسول اللہ ﷺ پر ،جو تمام  مخلوقات  سے افضل ہیں۔  اس کے باوجود  آپ ﷺ  صرف نظر فرماتے اور جب  کبھی ان کے درمیان  انس و محبت  کی گھڑیاں  آتیں  تو پھر انہیں ان کے تعامل سے خبردار  فرما دیا  کرتے تھے۔  اس معاملہ  میں   نبی کریمﷺ کا اسوہ حسنہ یہ ہے کہ:
" ام  المومنین  سیدہ  عائشہ  صدیقہ  بیان کرتی ہیں  کہ:'' رسول اللہ ﷺ  نے مجھے  مخاطب کرکے  فرمایا : بے شک میں خوب جانتا  ہوں  جب تو  مجھ سے  راضی  اور جب تو  مجھ سے  ناراض ہوتی ہے ۔ کہتی ہیں کہ میں  نے عرض کیا : آپ ﷺ کو  کیسے  معلوم   ہوجاتا ہے؟ فرمایا:  جب تو مجھ سے راضی  ہوتی  ہے تو کہتی ہے: مجھے محمد ﷺ کے رب کی قسم ! اور جب  تو مجھ  سے ناراض  ہوتی  ہے تو کہتی ہے : مجھے ابراہیم  علیہ السلام  کے رب کی قسم ! کہتی ہیں  اللہ کی قسم  ایسے  ہی ہے  لیکن میں  صرف آپ ﷺ کا نام  ہی ترک کرتی ہوں')[endnoteRef:36]( [36: صحیح  البخاری ، رقم الحدیث ۵۲۲۸۔ ] 

	 اس حدیث  مبارکہ  پر غور  و فکر کرنے سے  معلوم ہوتا ہے کہ مرد  کے لیے  مستحسن  عمل یہ ہے کہ  جب اپنی  بیوی  کے میلان   اور عدم میلان  کو اس  کے قول و فعل  میں محسوس کرتے ہوئے ناپسندید ہ  اشیاء  دیکھے  تو  نبی اکرم ﷺ  کی  پیروی  کرتے  ہوئے  انس  و محبت کی گھڑی کا منتظر رہے کہ جس  میں وہ اسے سمجھا  سکے۔ 
خلاصہ  بحث و نتائج
	عائلی نظام  زندگی  بنیاد  زوجین  ، اولاد ، والدین  کے تعلق پر استوار ہے  ۔  لیکن  اس  نظام  زندگی  کو مستحکم  بنانے کے لیے  مرد و عورت دونوں پر یکساں  ذمہ داریاں  عائد ہوتی ہیں۔  کیونکہ  عائلی  نظام  کا  وجود  ان  دونوں  کے مثبت کردار  کا مرہون  منت ہے  اوریہ سماج کی یہ اولین  اکائی تبھی  ثمر آور ہو سکتی ہے  جب زوجین اس  نظام  کے استحکام  کے لئے  شعوری کوشش کریں ، کسی ایک جانب سے  برتی جانے والی کمی و کوتاہی  اس  نظام کے استحکام کو متزلزل کرنے کا باعث بن سکتی ہے۔   اس  سلسلے میں  ان  دونوں  کو  اعلیٰ  صفات  کو اپنے کردار کا  لازمی  جزؤ  بنانا  چاہیے اور   اخلاق رزیلہ   مثلاً  عدم  برداشت ، غصہ، تشدد  وغیرہ سے  گریز کرنا  چاہیے۔  آج ہمارے  عائلی  نظام  زندگی میں  عدم  برداشت کا  رجحان  بڑھتا  جا رہا ہے  جس کی وجہ سے طلاق کی شرح میں اضافہ ،  اولاد کے ساتھ ناجائز و ناورا سلوک،  عورتوں پر جسمانی و ذہنی  تشدد، والدین ،اولاد ، بیوی کے حقوق کی عدم ادائیگی، کورٹ میرج کا بڑھتا ہوا رجحان ،گھریلو ناچاکی، نازیبا حرکات ،  بے پردگی ، جنسی تصبات  جیسے  متعدد  اور ناقابل حل  مسائل جنم  لے رہے  ہیں۔  عدم  برداشت کا یہ رجحان  ہمارے   عائلی نظام زندگی  کے مسائل کا  بنیادی  سبب ہے ۔ 
عائلی زندگی میں عدم برداشت کا رجحان زیادہ ہوگیا ہے، ہمیں اس پر توجہ دینا ہوگی، ہمیں سائیکالوجیکل فریم ورک کا ازسر نو جائزہ لینا ہوگا۔ تعلیمی نصاب میں برداشت جیسے اہم موضوعات کو شامل کرنا ہوگا اور تعلیمی اداروں میں ایسی سرگرمیاں کروانا ہوں گی جس سے طلباء میں ایک دوسرے کو برداشت کرنے کا رویہ پروان چڑھ سکے۔پیش  نظر مقالہ  میں   عائلی  نظام  زندگی کے استحکام  میں  مرد و زن کے مثبت کردار ،  عدم  برداشت  کے عوامل اور   عدم  برداشت  جیسی  بری صفت کے نتیجے میں  جنم  لینے والے مسائل ، اور ان کا  تدارک و سدباب  تعلیمات نبویﷺ کی روشنی میں  پیش کیا  گیا ہے ۔ 
حوالہ جات و حواشی

